
Euskal begiruneari buruz 

Orain dela egun batzuk lankide batekin euskalduna izateari buruzko eztabaida bat izan nuen. Hark esan zidan bera ez zela euskalduna sentitzen, baizik eta espainiarra eta euskalduna aldi berean. Euskarari buruz esan zidan, nik ikasi nahi banuen (euskaltegira joaten naiz egunero) oso ondo zegoela, baina berak ez zuela ikasi nahi eta ezin nuela behartu, hemen, bi hizkuntza ofizial daudela eta berak bat bakarrik erabiltzen zuela. Ni ez nentorren bat, baina momentu horretan ez neukan erantzunik, zeren eta bere adierazpena ondo oinarrituta zegoela iruditu baitzitzaidan, koofizialtasunarena, alegia. Horren harira, beste gai batzuk ere aipatu genituen lurraldetasuna, kultura, aurreko Erreinuekin harremanak, eta abar, baina beti bere aldetik erantzun berbera izan nuen: ezin nuela behartu eta ni, begirunez, isildu nintzen. 

Gaur, ene 21 hilabeteko umetxoa, gauza berrien aurrean hatzarekin galdetzen hasi da: «Éte???», «hau» esan beharrean, eta aurreko eztabaida hori burura etorri zait. Umea haurtzaindegi publiko batera joaten da, eta bere gelako 9 lagunetik bik bakarrik daukate euskara ama-hizkuntza, nire umea barne. Umea Euskal Herrian jaio eta euskalduna izan arren, erdaldunei eta euskara ikasi nahi ez dutenei «begirunea» erakutsi behar die, eta hau ez da inposaketa, hau onartu behar dugu, hau da «erdaldunen begirunea». Haiek ez dakite eta ez dute nahi jakin, ezin ditugu behartu, ados nago, baina nork bermatuko dizkigu guri gure eskubideak? Nik ere «begirune hori» nahi dut.Koofizialtasun horrek bi hizkuntza ez direla berdin babesten agerian utzi du: gaztelania indartu eta harrotu egin da (eta horrekin batera erabiltzen dutenak) eta bestea, euskara poliki-poliki gero eta ahulago dago, hain begirunetsuak izateagatik.Euskararen egoera ez da pozik egotekoa, baina ni gaur oso triste nago, zeren eta gehiengoen mundu honetan ez baitakit gai izango naizen gure umeen eskubideak bermatzeko eta aurrera eramateko, «hainbeste begirunez». 

